
KEMENTERIAN PERUMAHAN DAN KERAJAAN TEMPATAN

KENYATAAN MEDIA
MENTERI PERUMAHAN DAN KERAJAAN TEMPATAN

DYMM TUANKU RAJA PERLIS PERKENAN TERIMA
MENGADAP MENTERI KPKT

PERLIS — Duli Yang Maha Mulia Tuanku Syed Sirajuddin Ibni Almarhum Tuanku Syed
Putra Jamalullail, Tuanku Raja Perlis hari ini perkenan menerima mengadap YB Tuan
Nga Kor Ming, Menteri Perumahan dan Kerajaan Tempatan pada 7 Mei 2024. Turut
berangkat sama Duli Yang Teramat Mulia Tuanku Syed Faizuddin Putra Jamalullail,
Raja Muda Perlis.

Kementerian Perumahan dan Kerajaan Tempatan (KPKT) telah mempersembahkan
laporan siri Jelajah Sentuhan Kasih KPKT ke Negeri Perlis di mana KPKT telah
menyalurkan peruntukan sebanyak RM8.12 juta untuk pelaksanaan 20 projek di
Negeri Perlis bagi pembangunan komuniti yang berkesan dan mampan. Saya juga
dengan rendah hati menjunjung kasih atas jemputan santap bersama DYMM Tuanku
Raja Perlis.

Dalam pertemuan selama dua jam tersebut, DYMM Tuanku telah bertitah agar
diwujudkan Taman Rekreasi MADANI di Negeri Perlis demi manfaat penduduk
tempatan. KPKT juga telah menerima perkenan Baginda Tuanku untuk
menyempurnakan Taman Rekreasi MADANI yang menggunakan peruntukan bernilai
RML1 juta.

Keprihatinan Baginda Tuanku dalam pembangunan Taman Rekreasi MADANI ini
mencerminkan iltizam Baginda terhadap kelestarian alam dan kesejahteraan hidup
khususnya Rakyat di Negeri Perlis.

Pada majlis mengadap tersebut, saya turut mempersembahkan Kad Laporan KPKT
bagi tahun 2023 kepada Baginda. Hasil persembahan tersebut, DYMM Tuanku Raja
Perlis berpuas hati dengan prestasi cemerlang KPKT dalam menyokong hasrat
Malaysia MADANI yang bersatu padu, progresif, makmur dan sejahtera.

